
 



Veurwoord. 

 

 

As heel jong is Martin Wichink begunn met ut schriem 

van verhalen. 

 

Ut gaf hem de meugelijkheid um tiedens ut schrijven 

zich terugge te trekken in zien eigen deur letters en 

woorden gevisualiseerde wereld. 

 

Disse “verzameling verhaalen” is un bundeling 

“ongesleppen” emoties uut ut dagelijkse laeven, 

vormmegeem in verhalen en gedichten van disse 

prieswinnende auteur.  

 

Disse prachtige saamgestelde bundel van Martin’s 

meest toonaangeemde teksten, geft de laezer un 

verfrissende unieke kiek op de wereld. 

 

Disse verhaalen is ut veerde verzamelingsbundel welke 

op disse maniere in openbaarheid kump en is 

ontstaone uut zijn passie veur schriem.  

 

 

Martin Wichink. 



Inhould van disse verzameling verhalen: 

 

Tweelingen. 

Vreuge mie al of, zoln der in de natuur ok tweelingen te 

vinden wenne. Hier is mien antwoord. 

 

Vedwaalpaatjes. 

Mangs ziej weh is van die smalle paatjes, daj oe 

ofvroagd: Woar giet det pad hen. 

 

Vorst. 

Wat kan vorst tog mooj wenne. Ie least ut hier in dit 

verhaaltie. 

 

Wat vin ie doar noe van. 

Wat wult ze teegnwoordig völle van oe wetten. Hier 

leas ie un paar veurbeelden. 

 

Zunne in de schoorsteen. 

Kiek ma is met achter de schermen. Un stukkie vlijt van 

de vriewilligers. 

 

Wens oe völle wille bie ut leasen van de verhaalen. 

 

 



Tweelingen. 

 

Ik vroage mie weh is of… zol der in de natuur ok 

tweelingen wenne? Doar denk ik dan an, bie de beume 

in ut bos. Mangs hej weh is van die gekke beume. Woar 

de wottels en de stam oarig um mekaare henne drei’jt 

bint. Dan denk ik weh is bie miezelf, zoln det noe ok 

een of twee ei’jige tweelingen wenne? Of zoln det noe 

gewoon twee of meerdere beumpies wenne, die dan 

teegn mekaare annegruu’jt bint. Ik denke zelf dat ze 

weh wat met mekaare hebt, aans klikt ut nie zo. Of zol 

ut gewoon un mannelukke en un vrouwlukke soort 

wenne, die as un getrouwt echpaar deur ut leaven mut, 

tutdat ze e’roo’jd wut of umme weit. Dan bint ze alleen 

ma riepe veur de holtkachel liekt mie, want 

fatsoenlukke plaanken krieg ie doar ok nie meer van. Ut 

kapot zaagen zal a muuluk zat wenne, ma met un goeje 

kettingzaage mut ut weh lukken.  

Misskien daj der nog un kunswark uut kunt sleppen, 

dan verdien ie der nog wat an. Ie hebt van die 

eigensgedrei’jden, die doar völle geld veur wult 

betaalen. Ma ok det mut ze zelf ma wetten.  

Denke daj dan weh heel goed mut kieken of alle 

beesies der uut bint, want ie wult tog gin boktor of 

aandere gevret in huus hem. Stel oe is veur daj mooj na 



de televiesie zit te kieken en de baanke onder oen gat 

dondert met un klap in mekaare. Nou dan bin ie der 

mooj kloar met. Dan muj oene kasten, drempels en 

oene deuren ok in de gaaten hoalen, aans valt de 

gaaten doar vanzelf weh in. Dan kuj ut better in de 

holtkachel doene, dan heur ie ut weh knisperen, ma 

dan hej der nog un bettie warmte van. Gedrei’jt holt 

giet hier ok nog is langer met, umdat ut eenmoal 

strakker in mekaare zit. Un bettie warmte soams as ut 

wat koalder wut, is ok nie vekeerd. Geniet der in ieder 

geval weh van, want doar is de natuur ok veur 

bedoeld… tog! 

 

 

 

 

 

 

 

 

 

 

 

 



Vedwaalpaatjes. 

 

Ie komt ze oaveral weh eens teegn. Of ie noe in un bos 

loopt of oaver een diek of duinen bie zee. Mangs heb ie 

dan van die kleine paatjes, die zo van de hoofdweg weg 

loopt. Vaake un bettie kronkelend en de bochte 

verdwijnt dan achter un boom of stroekwark.  

Disse nuum ik noe verdwaalpaatjes. Aj doar dan in 

loopt, dan wet ie nie wat der noe achter de bochte giet 

gebeuren. Ie ondekt dan un nie’je wereld as ut ware 

met aandere weegn.  

Wat doarnoa dan weer kump, det is dan ofwachen. 

Veur ut zelfde geval kan un pad ok ineens ophoaln.  

Muuleker wut ut as ie op un kruusing komt, woar ie 

meerdere richtingen uut kunt. Dan muj kiezen. Goa ik 

links of goa ik noe rechts, ma rechtdeur kan ok nog. 

Eigenlek maakt ut nie uut veur wat van kaante ie kiest, 

aj de weg ma terugge weet. Aans is ut lastig zuuken, aj 

bijveurbeeld met oene fietse of auto bint e’kom.  

Ut moojste is weh, daj dan vaake mooje stukkies 

ongerepte natuur ziet. Asof ie de eerste bint, die dit 

paadtje heffe vun. As un eerste astroonout in het 

stoefzaand, zo mut det dan ongeveer vuulen. 

 



Ik zal oe gewoon zeggen, moch ie oojt eens zo’n paatje 

vinden, loop der dan gewoon is in. Is kieken of ie 

dingen kunt vinden, die ie nog noojt eerder e’zeene 

hebt. Of dat ie biezondere bloezems kunt ontdekken 

van de verschillende stroeken en beume, woar ie 

normaal zo ma an veurbie zoln goane. Leg ut vaste met 

oene mobiel en maak zo un mooje seerrie oaver disse 

biezondere verdwaalpaatjes.  

 

Ie mut ut veur de eerste keer gewoon is doene en uut 

probeeren. Aj det een moale doane hebt, dan is er gin 

terugkeer moogelek. Ut zuut as ut waare gewoon an. Ik 

kan oe niet aans zeggen en hoppen, daj der un hoop 

plezier an beleft. Dan ziet wie vanzelf weh de fotoos op 

feesboek of aans op ut wiedewereldweb of zo.  

Ie mut ma zo rekken, ie kunt ma tut de helfte ut bos ma 

inlopen, want dan loop ie der ok a weer uut. Völle wille. 

 

 

 

 

 

 

 



Vorst. 

 

Wat is de natuur tog mooj as ut vrös. Planten, stroeken 

of eigelijk de blaagies die der nog an zit, kriegt dan un 

witte raand. De kleur lek wat doffer deur de vorst, ma 

ut behöld ziene kleuren weh. As de zunne der ok nog is 

oaver hen schient, dan glinstert ut ok nog is. Doar kan 

ik enorm van genieten in de winter en ik hoppe ie’je ok. 

Ie kriegt ut immers zo ma gratis en veur niks en ie hoeft 

der ma weinig veur te doene.  

Ma vandaage was der iets wat aans aan de haand. 

Zatte net an de koffie toen ik na buuten keek. Ut 

zunnegie scheen lekker en de bevreuren blaagies 

glinsteren mie tegemoet. Ma toen zag ik wat aans. Ut 

leken weh twee touwgies die deur de wind hen en 

weer gingen. Toen ik better keek, deur het rolgedien 

omhoog te doene, zag ik dat ut un spinnenweb was. 

Mooi wit beveuren en ut raadsel was oppelöst. Dan goa 

ik wieder denken. Zol zon spinne weh wat te etten 

hem, want vliegen bint der noe tog nie buuten. Of zolle 

det doene um warm te blieven. Zeg ma un bettie 

spinnijdig, opgefokt en actief um ut ma nie kold te 

kriegen. Dan mut ik toegeem datte oarig ziene beste 

hef e’doane. Nie alleene veur ut raam, ma ok tussen de 

stuukies zie ik un paar droaden hangen. Of zol de 



familie bie mekaare zitten, det zol ok nog kunnen. Zo 

kunt ze ut etten, wat ze dan saam e’vangt, eerlek 

verdeelen. Zo overwintert ze dan weh.  

Ut blef in ieder geval un mooj gezichte. Kiek dan ma is 

noar de plaaties op soosiale media zoas feesboek, 

twitter, instagram en zo. Doar komt de moojste fotoos 

veurbie. Ik zol zeggen, kiek der is noa en geniet der van. 

De natuur is mooj en prachtig. Elke dag is der weh weer 

wat aans te beleuven. Kiek mar is um oe hen en maak 

der ma is fotoos van met oene mobiel. Vin ie ut niks, 

dan kuj ut zo weer verwijderen. Gewoon doen dus, 

wedden daj steeds meer ziet. 

 

 

 

 

 

 

 

 

 

 

 

 



Wat vin ie doar noe van. 

 

Steeds meer in oonse saamenleeving wut der steeds 

meer van oons e’vroang. Ut lek weh dat wie oaveral 

wat van mut vinden. Un poll hier en un poll doar, 

oaveral is der weh iets woar oonse mening wut 

e’vroagt.  

 

Loop ie gezellig te winkelen, dan kom ie soms un 

student teegn, die un opdrach van skoole hef. Of aans 

kuj zo ma eene van de plaatseleijke umroep teegn 

kommen, die tijdens de verkiezing alles wul wetten van 

de kiezer uut de gemeente. 

Ok in oonse meelboks wut oene meening e’vroagt, aj 

online un keer iets besteld hebt. Vun ie ut wat of niet. 

Geef oene meening en maak kans op un waardebon 

van zovölle euro. Heb nog nooit eene heurt, die det 

e’wun hef. Ma doarnoast is ut ok nog is zo, as ut mie 

nie had annestoane, dan ha’k ut weh terugge stuurt.  

Ie kunt van völle tiedschriften of kraanten tiedelijk lid 

wun, ma de noaslep doarvan vin ie terugge in oene 

meelbox of telefoontjes doarnoa. Zie adverteerd der 

weh met dat ut vanzelf stopt, ma aj det zelf nie stop 

zet, dan giet ut weh un poosie deur.  

 



Noe wet ik ok weh, daj zelf un hoop invult via internet. 

Regels met un sterregie muj dan ok aaltied invullen, 

aans kuj nie wieder. Loat det noe net de kruusieaale 

dingen wenne, woar ze oe later op terugge kunt 

pakken. Nergens woar ok ma stied, daj det noe net nie 

wilt. Dan zol het a un stuk gemakkelukker wenne veur 

oons. Gin gezeur of gedram achterof.  

Noe zult disse thuuswarkers weh goedkoper wenne as 

personeel in un winkel, die noe dichte zit, ma wie kriegt 

ut weh allemoal in oonse skoene sköm.  

Dan verget ie nog de bedriem, die disse gegevens ok 

nog eens deur verkoopt en doar nog is better an wut. 

Det nuum ik gin mond op mond reklaame meer. 

 

Noe kan ik hier nog weh un website bie skriem, een of 

aander onbekend nummer geem woar ie doaroave 

terechtte kunt wat ie doar noe van vnind, ma dan denk 

ik toch bie miezelf, doar wil ik oe nie met opzaadeln. 

Dan zol ik zelf gin hoar better wenne. 

 

 

 

 

 



Zunne in de schoorsteen. 

 

Wus ie a dat al dattig joar Hoarle en Albergen een 

uutwisseling hebt met Sinterkloaspakkies maaken veur 

olderen met mekaare. Dat achter de scharmen doar 

völle vrie-jwilligers met bezig bint. Vrogger gebeurn det 

allemaol met de haand. Naam’n uutzuuken, liesten 

maaken, streukies skriem en dan ok allemoal vot breng, 

noadat ze ok nog langs de deure waan e’wes of der luu 

waan, die dan een pakkie woln maaken veur un older 

iemand of veur eene met un lichaamelike beperking. 

Daagen waan ze doa druk met. 

Die streukies waan ze vaake gelukkig weh in un mum 

van tied a kwiet. Meteene wun der ok geld oppehaald 

veur nog meer pakkies, want veur de uutwisseling met 

Albergen han ze 45 naamen, terwijl er ruum vieftig 

pakkies maakt mössen wun. 

 

Teegnwoordig giet ut iets makkelukker. Alles giet 

digitaal. Naamen van veurig joar kunt dit joar ok weer 

gebruikt wun, tenzij ie deur umstandigheden niet meer 

op de lieste veur komt. Liesten, streukies, alles is 

digitaal innevult. Noe hoeft ze alleene ma utteprint en 

e’sneene wun en doarnoa uutedeelt wun onder de 



vrie-jwilligers. Un projectvrie-jwilliger hef oaver ut hele 

joar de lieste annepast en bie e’hoaln.  

 

Det mut ok weh, want teegnwoordig warkt de 

vrouwluu ok oaverdag in disse moderne moatskappij. 

Woar vrogger huusvrouwen un paar middaagn bie 

mekaare gingen zitten, doar mut ut noe in un 

spoaraaties vrie-jetied allemoal gebeuren en det doet 

ze nog aaltied met alle liefde heur. 

Vandoar dat ze teegnwoordig beroep doet op oe, via ut 

dorpskraantie. Vaake wet de mensen nie hoevölle 

zogenaamde stille vrie-jwilligers achter de kaante ant 

wark bint veur aanderen.  

Deurumme is ut dat ik hier oaver noe skrieve en hun ok 

is in ut zunnegie wil zetten. Det heb ze zeker weh 

verdiend. 

Dus aj nog un bettie vrie-je tied oaver hebt en ie wult 

un pakkie maaken veur un aander veur un hennig 

bedrag, dan kuj oe opgeem. Of aj det niet wult un klein 

bedrag oaver maaken noa de Zonnebloem in Hoarle, 

um vrie-jwilligers de kaans te geem um un pakkie te 

maaken veur un aander. In Hoarle stoat wie tog aaltied 

veur mekaare kloar. Dus de vroage, doe ie noe ok met? 

 



Hoop dat je van deze verzameling hebt genoten.  

 

Op mijn website staan nog meer verhalen en gedichten 

in deze bundelvorm. 

 

Kom, kijk en download op: 

 

https://haarle15.jouwweb.nl/verhalen-

gedichtenbundels 

 

Tot gauw. 

 

Met vriendelijke groet, 

Martin Wichink. 

